
HOVUZ BALIQCHILIGI XO‘JALIKLARIDA 
REJALASHTIRISHNING MUDDATLARI VA 

BOSQICHLARI

Dosmuratova Shaxista Kengashovna 
Samarqand davlat veterinariya meditsinasi 
va chorvachilik biotexnologiyalari universiteti 
Nukus filiali “Iqtisodiyot va gumanitar fanlar” 
kafedrasi assistenti, i.f.f.d. (PhD), 
Еlektron pochta: sh.dosmuratova@gmail.com
ORCID: 0009-0007-6140-7903

Annotatsiya. Ushbu maqolada hovuz baliqchiligi xo‘jaliklarida rejalashtirishning muddatlari va bosqichlari yoritilgan. 
Biznes-reja va uning bo‘limlari bo‘yicha iqtisodchi olimlar hamda soha mutaxassislarining ta’riflari va yondashuvlari 
tadqiq qilingan. Hovuz baliqchiligi xo‘jaliklarida rejalashtirishning muddatlari va bosqichlariga amal qilish bo‘yicha xulosa 
shakllantirilgan hamda takliflar ishlab chiqilgan.

Kalit so‘zlar: baliqchilik, hovuz baliqchiligi xo‘jaliklari, rejalashtirish, biznes-reja, rejalashtirishning muddatlari va bosqichlari.
Abstract. This article examines the timelines and stages of planning in pond fish farming. It explores the definitions 
and approaches of economists and industry experts to a business plan and its sections. Conclusions are drawn and 
proposals for implementing planning timelines and stages in pond fish farming are developed.

Keywords: fish farming, pond fish farming, planning, business plan, timelines and stages of planning.
Аннотация. В данной статье рассматриваются сроки и этапы планирования в прудовом рыбном хозяйстве. 
Изучаются определения и подходы экономистов и отраслевых специалистов к бизнес-плану и его разделам. 
Сделан вывод и разработаны предложения по внедрению сроков и этапов планирования в прудовом рыбном 
хозяйстве.

Ключевые слова: рыбоводства, прудовое рыбное хозяйство, планирование, бизнес-план, сроки и этапы 
планирования.

K I R I S H
Bozor munosabatlari sharoitida baliqchilik xo‘jaliklarida xo‘jalik ichidagi rejalashtirish uzoq va o‘rta muddatli 

strategik rejalashtirish, qisqa muddatli biznes rejalashtirish va ishlab chiqarishni operativ rejalashtirish bilan 
ifodalanadi.

Menglikulov Bakhtiyor Yusupovich
Toshkent davlat iqtisodiyot universiteti 

“Audit” kafedrasi professori, i.f.d.,
ORCID: 0000-0002-8926-1498

Istiqbolli uzoq muddatli strategik rejalashtirish baliqchilik xo‘jaligining asosiy maqsadlarini aniqlashdan 
iborat bo‘lib, maqsadlarga erishish uchun vositalar va usullarni hisobga olgan holda kutilayotgan yakuniy 
natijalarni belgilashga hamda buning uchun zarur resurslarni ta’minlashga qaratilgan. Uzoq muddatli 
rejalashtirish 10 yil va undan ko‘proq vaqtni qamrab oladi, butun boshqaruv tizimining faoliyatiga ta’sir qiladi va 
muhim resurslarni jalb etishga asoslanadi. Uzoq muddatli strategik rejalashtirish o‘rta muddatli strategik reja 
uchun poydevor vazifasini bajaradi.

O‘rta muddatli strategik rejalashtirish 5 yil davomida ishlab chiqilgan uzoq muddatli strategik rejada 
belgilangan maqsadlarga erishishni nazarda tutadi. O‘rta muddatli strategik rejada miqdoriy ko‘rsatkichlar 
yanada batafsil yoritiladi, ishlab chiqarilgan mahsulotlar to‘g‘risida kengroq ma’lumotlar beriladi, kapital 
qo‘yilmalar (asosiy kapitalga investitsiyalar) va ularni moliyalashtirish manbalari bo‘yicha ma’lumotlar keltiriladi.

Qisqa muddatli biznes rejalashtirish — yillik biznes-rejani ishlab chiqish orqali o‘rta muddatli strategik 
rejada belgilangan maqsadlarni amalga oshirish jarayonidir. U rejada ko‘zda tutilgan barcha vazifalarni hal 
qilish, aniq resurslardan foydalanish, shu jumladan yangi texnologiyalarni joriy etish vositalari va usullarini 
batafsil ishlab chiqadi.

M A V Z U G A  O I D  A D A B I Y O T L A R  S H A R H I
Baliqchilikni rejalashtirish bo‘yicha iqtisodchi olimlar va soha mutaxassislari tomonidan quyidagi 

yondashuvlar va fikr-mulohazalar bildirilgan. Jumladan, xorijlik soha mutaxassislari Scarborough & Zimmerer 
yondashuviga ko‘ra, “Biznes-reja — bu tadbirkorning rejalashtirilgan biznes sxemasining yozma qisqacha 
mazmuni, uning moliyaviy va samarali tafsilotlari, imkoniyatlari, strategiyasi hamda rahbarlarining malaka 
va ko‘nikmalari haqida ma’lumot beruvchi hujjatdir. Biznes-rejani yaratish juda muhim, chunki tadbirkor 
muvaffaqiyatga erishish imkoniyatini oshirish uchun yaxshi o‘ylangan, aniq ishlab chiqilgan biznes-rejaga 
ega bo‘lishi kerak” [1].

Xorijlik iqtisodchi olim N. B. Mitropolskaya-Rodionova fikricha, “Baliqchilik xo‘jaligining istiqbolli uzoq 
muddatli strategik rejasi quyidagi bo‘limlardan iborat: 1) faoliyatning maqsadi va yo‘nalishlari; 2) uzoq 
muddatli vazifalar; 3) asosiy strategiya; 4) funksional strategiyalar, xususan marketing, ilmiy-tadqiqot, ishlab 
chiqarish, tashkiliy o‘zgarishlar, moliyaviy, ijtimoiy va ekologik strategiyalar; 5) eng muhim dasturlarning 
tavsifi; 6) tashqi operatsiyalar tavsifi; 7) kapital qo‘yilmalar hajmi va resurslarni taqsimlash; 8) zaxira 
strategiyalarini shakllantirish” [2].

T A D Q I Q O T  M E T O D O L O G I YA S I
Tadqiqotda induksiya, deduksiya, adabiyotlarni va ilmiy manbalarni o‘rganish va tahlil qilish metodlardan 

foydalanildi.

T A H L I L  V A  N A T I J A L A R
Biznesni rejalashtirish ikki jihatdan ko‘rib chiqiladi: birinchisi — baliqchilik xo‘jaligini joriy yil uchun iqtisodiy 

va ijtimoiy rivojlantirishning asosiy rejasi vazifasini bajaradi. U korxonani rivojlantirishning barcha masalalarini 
ko‘rib chiqadi: iqtisodiy, ijtimoiy, ekologik, tabiatni muhofaza qilish bilan bog‘liq yo‘nalishlar, shuningdek 
baliqchilik xo‘jaligining o‘rta va qisqa muddatli istiqbolda barqaror rivojlanishining maqsadlari, vazifalari va 
modelini asoslaydi, ularga erishish yo‘llari hamda mexanizmlarini belgilaydi, ularni amalga oshirish uchun zarur 
resurslarni aniqlaydi. Biznes rejalashtirish operatsion va ishlab chiqarishni rejalashtirish uchun asosni tashkil 
etadi.

Ikkinchi jihat — har qanday bitim yoki loyiha bo‘yicha biznes-reja shaklida baliqchilik xo‘jaligini iqtisodiy va 
ijtimoiy rivojlantirishning asosiy rejasiga qo‘shimcha sifatida xizmat qiladi. U korxona rivojlanishining barcha 
masalalarini ko‘rib chiqmaydi, balki mahsulotning (yoki xizmatning) yangi turini ishlab chiqarishni yo‘lga qo‘yish, 
biznesning yangi yo‘nalishlarini yaratish yoki alohida operatsiyalarni amalga oshirishga qaratiladi va 3–5 yil 
muddatga tuziladi. Birinchi yil ko‘rsatkichlari har oy uchun, ikkinchi yil choraklar bo‘yicha, uchinchi va undan 
keyingi yillarning ko‘rsatkichlari esa yillik kesimda rejalashtiriladi.

Baliqchilik xo‘jaliklarida operatsion va ishlab chiqarishni rejalashtirish mavsumiy ishlar uchun tuziladigan 
jadvallar orqali ifodalanadi. Baliqchilik xo‘jaligini istiqbolli uzoq muddatli strategik rejalashtirish — bu nafaqat 
mahsulot va resurslar, balki bozordagi ehtimoliy o‘zgarishlarni hisobga olgan holda korxonani rivojlantirish 
bo‘yicha (10 yil va undan ko‘proq) strategik maqsadlarni aniqlash, mehnat va moddiy resurslarni baholash, 
shuningdek tabiiy, ekologik, ijtimoiy, tashqi iqtisodiy va boshqa omillarni aniqlashdan iborat jarayondir.

Uzoq muddatli istiqbolli rejaning mohiyati korxonaning uzoq muddatli rivojlanish konsepsiyasini, shu 
jumladan strategik yo‘nalishlar va rivojlanish dasturlarini, belgilangan maqsadlarga erishishni ta’minlaydigan 
eng muhim tadbirlarni amalga oshirishning mazmuni va ketma-ketligini belgilashdan iborat. Uzoq muddatli reja 

quyidagilarga mo‘ljallangan: investitsiyalarning yo‘nalishlari va hajmini hamda ularni moliyalashtirish manbalarini 
belgilash; texnik yangiliklar va progressiv texnologiyalarni joriy etish; ishlab chiqarishni diversifikatsiya qilish 
va mahsulotlarni yangilash; kadrlar siyosatini takomillashtirish; maqsadlarga erishish uchun korxona va uning 
alohida bo‘linmalarini boshqarishni tashkil etish va takomillashtirish.

Baliqchilik xo‘jaligining uzoq muddatli strategik rejasini ishlab chiqishda quyidagi bosqichlarni o‘z ichiga 
olishi tavsiya etiladi (1-rasm).

1-rasm. Baliqchilik xo‘jaligining uzoq muddatli strategik rejasini ishlab chiqish bosqichlari1

1.	 Tashqi muhitni tahlil qilish va baholash. U makro muhitni o‘rganishni o‘z ichiga oladi, ya’ni mamlakat 
iqtisodiyotining holati, iqtisodiyotni huquqiy tartibga solish, tabiiy muhit va resurslar, jamiyatning ijtimoiy va 
madaniy tarkibiy qismlari, ilmiy-texnikaviy darajasi, infratuzilmasi va boshqalar, shuningdek atrof-muhitning 
korxonalarga bevosita ta’siri — xaridorlar, yetkazib beruvchilar, raqobatchilar, mehnat bozori, moliya va kredit 
tashkilotlari va boshqalar.

2.	 Ichki muhitni tahlil qilish va baholash. U ishlab chiqarish, marketing, resurslarni tahlil qilish va 
baholashni, mahsulotni bozorga ilgari surishni o‘z ichiga oladi. Bu jarayon xo‘jalikning o‘z maqsadlariga erishish 
yo‘lida tayanishi mumkin bo‘lgan ichki imkoniyatlari va salohiyatini aniqlashga imkon beradi.

3.	 Xo‘jalikning iqtisodiy siyosatini aniqlash. Baliqchilik xo‘jaligining siyosati maksimal foyda olishga 
qaratilgan bo‘lib, xo‘jalik faoliyati ko‘chat materiallari va tovar baliqlarini hovuzlar va qafaslarda yetishtirish, 
shuningdek ularni qisman qayta ishlash va shirkat savdosi orqali sotishga yo‘naltiriladi.

4.	 Xo‘jalikning maqsad va vazifalarini belgilash. Baliqchilik xo‘jaligining asosiy iqtisodiy maqsadlari 
quyidagilardan iborat: iqtisodiy o‘sish — korxonalarning ko‘proq va sifatli mahsulot hamda xizmatlar 
ishlab chiqarishni ta’minlashga intilishi; to‘liq bandlik — ishlashga qodir barcha shaxslar uchun mos kasb 
imkoniyatini yaratish; cheklangan ishlab chiqarish resurslaridan maqbul minimal xarajatlar bilan maksimal 
darajada foydalanishni tavsiflovchi iqtisodiy samaradorlik; iqtisodiy erkinlik — mutaxassislar va ijrochilarga 
o‘z faoliyat sohasida mustaqillik va ijodkorlik imkonini berish; daromadlarni adolatli taqsimlash — barcha 
toifadagi xodimlarga munosib haq to‘lanishini ta’minlash. Korxonaning asosiy vazifalari esa ishlab chiqarish 
samaradorligini oshirish, ya’ni foydaning ortishi, tannarxning pastlashi, kapital va energiya zichligining 
kamayishi, korxonaning to‘liq ishlab chiqarish quvvatiga erishish va boshqalarni o‘z ichiga oladi.

5.	 Asosiy strategiyani aniqlash va strategik alternativani tanlash. Asosiy strategiya quyidagilarni o‘z ichiga 
oladi: korxonaning ishlab chiqarish, sotish, investitsiyalar hajmini oshirishga qaratilgan o‘sish strategiyasi; 
barqarorlashtirish strategiyasi — sotish va daromadlarning beqarorligi sharoitida korxona faoliyati rejasini 
shakllantirish; chuqur inqiroz sharoitida qo‘llaniladigan omon qolish strategiyasi.

1	  Muallif ishlanmasi

Asosiy biznes strategiyasi quyidagilarni nazarda tutadi: korxonaning budjet mablag‘lari hisobidan 
subsidiyalangan mahsulot va xizmatlar ishlab chiqarish bo‘yicha davlat dasturlarida faol ishtiroki; iqtisodiyot 
foyda bilan ishlab chiqarishi mumkin bo‘lgan mahsulotlar uchun mijozlarni izlash; yangi raqobatbardosh 
mahsulotlar ishlab chiqarishni yo‘lga qo‘yish; ishlab chiqarilgan mahsulotlar reklamasini ta’minlash; biznes 
rivoji; ishlab chiqarilgan mahsulotlar bo‘yicha xarajatlarni sezilarli darajada kamaytirish.

Strategik variantlarga quyidagilar kiradi:
Konsentrlangan (cheklangan) o‘sish strategiyasi. Ushbu strategiyaning mohiyati shundan iboratki, 

mahsulot yoki bozorning o‘zgarishi bilan bog‘liq korxona niyatlari sanoatga, texnologiyaga va tarmoq ichidagi 
pozitsiyaga ta’sir qilmaydi. Ushbu guruhning turlari: mahsulot ishlab chiqish strategiyasi, bozor mavqeini 
mustahkamlash strategiyasi, bozorni rivojlantirish strategiyasi.

Integratsiyalashgan o‘sish strategiyasi. Bu xo‘jalikning o‘tgan davrga nisbatan sotish o‘sish sur’atlarini yil 
sayin oshirish niyatlarini nazarda tutadi. Integratsiyalashgan strategiyaning ikki turi mavjud:

— teskari vertikal integratsiya — yetkazib beruvchilarni sotib olish yoki nazorat qilish orqali xo‘jalikning 
o‘sishini ta’minlash;

— oldingi vertikal integratsiya — xo‘jalik va uning mahsulotining yakuniy iste’molchilari o‘rtasida joylashgan 
xo‘jalik yurituvchi subyektlarni sotib olish, yaratish yoki nazorat qilish.

Diversifikatsiyalangan o‘sish strategiyasi. Bu strategiya korxona mavjud bozor sharoitida rivojlana olmagan 
hollarda qo‘llaniladi. Asosiy yo‘nalishlari:

— kontsentrik diversifikatsiya — mavjud biznes negizida yangi mahsulotlar ishlab chiqarish;
— gorizontal diversifikatsiya — boshqa texnologiyalarni talab qiladigan yangi mahsulotlar ishlab chiqarish 

orqali bozorda o‘sish;
— konglomerat diversifikatsiya — yangi bozorlarda sotiladigan, an’anaviy mahsulotlarga texnologik 

jihatdan bog‘liq bo‘lmagan mahsulotlar ishlab chiqarish orqali korxonani kengaytirish.
Kamaytirish strategiyasi. U uzoq muddatli o‘sishdan keyingi davrda yoki tanazzul sharoitida samaradorlikni 

oshirish zarurati tug‘ilganda qo‘llaniladi. Kamaytirish strategiyasining to‘rt turi mavjud: bartaraf etish strategiyasi; 
“tez muvaffaqiyat” strategiyasi; xarajatlarni kamaytirish strategiyasi; ishlab chiqarishni qisqartirish strategiyasi.

Shuni ta’kidlash kerakki, korxona bir vaqtning o‘zida bir nechta strategiyalarni qo‘llashi mumkin; ular 
parallel ravishda ham, ketma-ket tarzda ham amalga oshirilishi mumkin.

6.	 Funktsional strategiyalarni belgilash: marketing, ilmiy-tadqiqot, ishlab chiqarish, tashkiliy o‘zgarishlar, 
shuningdek moliyaviy, ijtimoiy va ekologik strategiyalar. Marketing tadqiqotlari kompaniya mahsulotlariga 
bo‘lgan talab va taklifni aniqlashni o‘z ichiga oladi; bozor elastikligi (ma’lum bir mahsulotga bo‘lgan 
talabning uning narxining o‘zgarishiga bog‘liqligi); raqobatchilar tomonidan bozorning o‘xshash tovarlar bilan 
to‘ldirilganligi; reklama tadbirlari va mahsulotni tarqatish sxemasi; sotishni rag‘batlantirish va sotuvdan keyingi 
xizmat ko‘rsatish; soliqlar, chegirmalar va boshqa ekologik omillarni hisobga olgan holda sotiladigan tovarlar 
uchun narx oralig‘ini aniqlash. Narxlarni belgilashda inflyatsiya darajasi hisobga olinadi. Marketing tadqiqotlari 
asosida mahsulotga bo‘lgan talab prognozi, xarajatlar, narxlar, foyda va resurslar prognozi shakllantiriladi, 
mahsulot ishlab chiqarish va sotish strategiyasi belgilanadi. Bozor tahlili investitsiya va ishlab chiqarish dasturi 
hajmini, ishlab chiqarish quvvatini hamda loyihani amalga oshirish uchun zarur texnologiyani aniqlashning 
asosiy o‘lchovidir. Funktsional strategiyalar quyidagilarni o‘z ichiga oladi: ishlab chiqarish strategiyalari; tashkiliy 
o‘zgarishlar strategiyalari; moliyaviy strategiyalar; ijtimoiy strategiyalar; ekologik strategiyalar.

7.	 Eng muhim dasturlarning tavsifi. Mahsulotlar (nomenklatura, assortiment, sifat ko‘rsatkichlari, 
raqobatbardoshlik, ilmiy-tadqiqot va ishlanmalar xarajatlari, ishlab chiqarish va rivojlantirish muddatlari 
va boshqalar); kompaniyadagi tashkiliy o‘zgarishlar (shtat jadvali, ishlab chiqarish tuzilmasi, xodimlarning 
funktsional majburiyatlari va boshqalar); xaridorlar bilan ishlash sifati (xizmat ko‘rsatish tezligi, shikoyatlar soni, 
da’volar soni va boshqalar); kompaniyaning ijtimoiy javobgarligi (xayriya faoliyati, atrof-muhitni muhofaza qilish 
va boshqalar); xodimlarning ehtiyojlari (ish haqi, mehnat va dam olish sharoitlari, jamoaning ijtimoiy rivojlanishi); 
kompaniyaning rivoji (iqtisodiy faollikning o‘sish sur’ati).

Uzoq muddatli rejalashtirish tizimida faoliyat ko‘rsatkichlarini baholash (prognozlash) mexanizmi sifatida 
ekstrapolyatsiya usuli qo‘llaniladi: tashqi operatsiyalar tavsifi; kapital qo‘yilmalar hajmi va resurslarni taqsimlash; 
zaxira strategiyalarini shakllantirish.

Baliqchilik xo‘jaligining uzoq muddatli prognozi quyidagi bo‘limlarda keltirilishi maqsadga muvofiqdir: baliq 
yetishtirishning tabiiy hududlari va ishlab chiqarishning iqtisodiy sharoitlari tavsifi; fermer xo‘jaligi va uning 
bo‘linmalari hajmi; ishlab chiqarishning ixtisoslashuvi, hajmi va tarkibi; baliqchilikda boshqaruv shakli va tizimi; 
yordamchi ferma; ishlab chiqarishga investitsiyalar (hajmi, manbalari); ishlab chiqarishni mexanizatsiyalash, 
elektrlashtirish va avtomatlashtirish vositalari; ish kuchi va uning takror ishlab chiqarilishi; mehnat jamoasining 
ijtimoiy rivojlanishi; iqtisodiy samaradorlik ko‘rsatkichlari.

Baliqchilik xo‘jaligi uchun uzoq muddatli prognozni ishlab chiqish bosqichlari quyidagilardan iborat: 
komissiya ishlab chiqarish omillaridan (hovuzlar, mehnat resurslari, moddiy-texnika vositalari) foydalanishni 

chuqur tahlil qiladi; barcha normalar, standartlar, istiqbolli texnologik xaritalarni aniqlaydi; suv havzalari jadvalini 
ishlab chiqadi; respublikaning ijtimoiy-iqtisodiy rivojlanish kontseptsiyasi asosida iqtisodiyotni uzoq muddatli (15 
yil) rivojlantirishning miqdor va sifat ko‘rsatkichlarini (baliq mahsuldorligi, baliq mahsulotlari, baliq massasining 
dona hosildorligi) ishlab chiqarish kooperatsiyasi va integratsiyasini hamda tashqi iqtisodiy aloqalarni hisobga 
olgan holda tovar mahsuloti, ish va xizmatlar hajmini prognoz qiladi; xizmat ko‘rsatish sohalarining tarkibi va 
hajmini belgilaydi; qurilish, melioratsiya, mashina va asbob-uskunalar xaridi uchun investitsiyalarga bo‘lgan 
ehtiyojni hisoblaydi; mehnat balansini ishlab chiqadi, yil davomida mehnatdan eng to‘liq va bir xilda foydalanishni 
ta’minlaydi; ijtimoiy rivojlanish prognozini ishlab chiqadi — ijtimoiy infratuzilma, ishchilarning malakasini oshirish 
yo‘llari, mehnat va turmush sharoitlarini yaxshilash, shaxsiy yordamchi xo‘jaliklarni rivojlantirish va boshqalar; 
baliqchilik xo‘jaligi rivojlanishini taktik prognozlaydi.

Baliqchilik xo‘jaligini rivojlantirishning taktik prognozi baliqchilik xo‘jaligining iqtisodiy va ijtimoiy 
rivojlanishining besh yillik prognozi orqali ifodalanadi. Iqtisodiyotning mavjud tizimini aniqlashtirish, xususan 
iqtisodiyotning ixtisoslashuvi, hajmi va ishlab chiqarish maydonlarini belgilash, shuningdek besh yillik yakuniga 
qadar baliq mahsuldorligi, baliq mahsulotlari hajmi va tarkibini belgilash yillik rejada ko‘zda tutiladi.

Besh yillik prognoz 2 qismdan iborat hisoblanadi.
1-qism quyidagi bo‘limlarni o‘z ichiga oladi: rejalashtirish uchun dastlabki ma’lumotlar (tashqi muhitning 

baliqchilik xo‘jaligiga ta’sirining o‘rta muddatli prognozlari, davlat buyurtmasi, mahsulot sotish shartnomasi, 
standartlar, texnologik xaritalar, soliqlar va ajratmalar, kapital qo‘yilmalar limitlari va boshqalar); baliqchilikni 
rivojlantirish (baliq mahsuldorligi, baliq urug‘i va tovar baliq ishlab chiqarish hajmi va tarkibi); investitsiyalar 
(hajmi, manbalari); ishlab chiqarishni mexanizatsiyalash, elektrlashtirish va avtomatlashtirish vositalari; ish 
kuchi va uning takror ishlab chiqarilishi; yordamchi ferma; iqtisodiy samaradorlik ko‘rsatkichlari.

2-qism mehnat jamoasining ijtimoiy rivojlanishini o‘z ichiga oladi.
Besh yillik reja prognozini ishlab chiqish bosqichlari quyidagicha izchil amalga oshiriladi. Komissiya ishlab 

chiqarish omillaridan (hovuzlar, mehnat resurslari, moddiy-texnika vositalari) foydalanish darajasini chuqur 
tahlil qiladi, me’yor va qoidalarga hamda texnik xaritalarga aniqlik kiritadi, ilg‘or xo‘jaliklar tajribasi hamda fan-
texnika taraqqiyoti yutuqlarini o‘rganadi. Yillar bo‘yicha mahsulotlar ishlab chiqarish dasturi ishlab chiqiladi. 
Jumladan: a) suv havzalari jadvali ishlab chiqiladi; b) baliq mahsuldorligi rejalashtiriladi; v) ishlab chiqarish 
kooperatsiyasi va integratsiyasi, tashqi iqtisodiy aloqalar hisobga olingan holda tovar mahsuloti, ish va xizmatlar 
hajmi belgilanadi; d) ishlab chiqarishning rejalashtirilgan hajmini bajarish uchun investitsiyalarga bo‘lgan 
ehtiyoj hisoblanadi; e) bandlik davrlarini inobatga olgan holda mehnat balansi ishlab chiqiladi, yil davomida 
mehnatdan eng to‘liq va bir xilda foydalanish ta’minlanadi; f) ijtimoiy rivojlanish rejasi ishlab chiqiladi: ijtimoiy 
infratuzilma, ishchilarning malakasini oshirish yo‘llari, mehnat va turmush sharoitlarini yaxshilash, shaxsiy 
yordamchi xo‘jaliklarni rivojlantirish va boshqalar; g) rejaning samaradorligi hisoblanadi.

Biznes-reja — bu foyda olish maqsadida korxona yoki yakka tartibdagi tadbirkor tomonidan taklif qilingan 
bitimni (biznesni) amalga oshirish bo‘yicha harakatlar dasturi hisoblanadi.

1.	 Biznes-rejaning maqsadi: iqtisodiy hisob-kitoblar yordamida tadbirkorlik g‘oyalarini amalga oshirishning 
maqsadga muvofiqligini tekshirish.

2.	 Biznes bitimini amalga oshirish uchun hamkorlar va investorlarni jalb qilish.
3.	 Ishtirokchiga tranzaktsiyaning yo‘llari, usullari va yakuniy natijalarini ko‘rsatish.
Biznes-reja maqsadlari: hamkorlar va investorlarga tadbirkorlik g‘oyalarini amalga oshirish imkoniyatlarini 

asoslash; bitim uchun moddiy, moliyaviy va mehnat resurslariga ehtiyojni aniqlash; bitimni ishlab chiqish uchun 
turli strategiyalarning afzalliklari va kamchiliklarini belgilash; investitsiyalar hajmini, ularni qaytarish muddatini 
va bitim samaradorligini hisoblash; bitimning bajarilishini nazorat qilish jarayonida biznes-rejadan foydalanish.

Biznes-rejaning ko‘lami uni tayyorlash maqsadiga bog‘liq bo‘ladi.
1.	 Fermada foydalanish uchun biznes-reja hajm va bo‘limlar tuzilmasi bo‘yicha qat’iy tartibga solinmaydi.
2.	 Xorijiy investitsiyalarni jalb qilishda biznes-reja investitsiya miqdoriga qarab 20 dan 80 betgacha 

tayyorlanadi.
Biznes-reja bo‘limlarining tuzilishi va hajmi ishlab chiquvchi tomonidan quyidagi omillarni hisobga 

olgan holda mustaqil ravishda belgilanadi: bozor xususiyatlari, mahsulot va xizmatlar tavsifi, qo‘llaniladigan 
texnologiyaning raqobatbardoshligi va yangiligi, ayrim masalalarning ishlab chiqilish darajasi.

X U L O S A  V A  T A K L I F L A R
Baliqchilik xo‘jaligini rejalashtirish quyidagilarga qaratilishi kerak: uni amalga oshirishning moddiy manbalari 

va bozor talabini hisobga olgan holda ishlab chiqarishni rivojlantirishning asosiy yo‘nalishlari va nisbatlarini 
belgilash; korxona imkoniyatlari va barcha turdagi resurslardan optimal foydalanishni ta’minlash orqali xo‘jalik 
faoliyati samaradorligini oshirish.

Baliqchilik xo‘jaligining uzoq muddatli strategik rejasini ishlab chiqish bosqichlari quyidagilarni o‘z ichiga 
olishi tavsiya etiladi:

1.	 Tashqi muhitni tahlil qilish va baholash;
2.	 Ichki muhitni tahlil qilish va baholash;
3.	 Xo‘jalikning iqtisodiy siyosatini aniqlash;
4.	 Xo‘jalikning maqsad va vazifalarini belgilash;
5.	 Asosiy strategiyani aniqlash va strategik alternativni tanlash;
6.	 Funksional strategiyalarni belgilash: marketing, ilmiy-tadqiqot, ishlab chiqarish, tashkiliy o‘zgarishlar, 

shuningdek moliyaviy, ijtimoiy va ekologik strategiyalar;
7.	 Eng muhim dasturlarni tavsiflash.
Biznes-rejani ishlab chiqish bosqichlari quyidagilarni o‘z ichiga olishi lozim: rejalashtirish obyekti haqida 

ma’lumotlar to‘plash; biznes-rejaning maqsadlarini aniqlash (ishtirokchilar va investorlarni jalb qilish, mahsulot 
yoki xizmatning yangi turini o‘zlashtirish, biznesning yangi turlarini yaratish, korxonani qayta tashkil etish, 
tarkibiy o‘zgartirish, xususiylashtirish, tashqi investitsiyalarni jalb qilish va boshqalar).

